
Darllenydd

Offer:
Mae’r olygfa yn digwydd mewn swyddfa heddlu mewn case conference.  Fel y mae plismyn yn arfer cyfarfod i drafod achos, ac yn gosod y ffeithiau gwybyddus i fyny ar fwrdd gwyn/du, mae’r cymeriadau yn dilyn yr un drefn wrth drafod y cwestiwn Pwy ydy Iesu?.  Os nad yw’n bosibl cael bwrdd gwyn/du, bydd angen cardiau gyda’r penawdau canlynol i’w gosod yn weladwy i’r gynulleidfa

Pwy ydy Iesu?
Rabi?

     Meseia?

Cefndir?

Consuriwr?
     Egomaniac?

Cwmni?

Meddyg?


Hefyd llyfr nodiadau. Taflen o bapur

(Sarjant Sed a Sarjant Car i’r llwyfan, eistedd, cynnig gwm cnoi/fferins i’w gilydd, adlibio (sgwrs am bêl droed etc).  Inspector Jones i’r llwyfan. Y ddau sarjant yn codi ac yn saliwtio.  Jones yn saliwtio yn ôl.)

Inspector Jones:
Sed?  Car?  Barod am waith?

Sed a Car:

Ydyn, Syr.

Inspector Jones:
Iawn. Mae hanner awr gennon ni i edrych dros y ffeithiau cyn mynd at Caiaffas ac Annas. Maen nhw’n disgwyl ateb heddiw.  Pwy ydy’r dyn yma?  

(naill ai ysgrifennu neu osod pennawd Pwy ydy Iesu?).  Sed? Car?  Rhowch eich meddyliau bach mewn gêr!

Sed a Car:
Iawn Syr! (saliwtio)

Inspector Jones:
Reit. Y ffeithiau hyd yma.


Manylion Personol (gosod  pennawd).  

Sed?

Sed:
(yn edrych yn ei lyfr nodiadau)


Iawn. Man geni – Bethlehem adeg y Cyfrifiad.  

Wedi symud i Nasareth yn blentyn ifanc. 

Tad – Joseff y Saer, er bod rhai yn amau hynny.  

Mam – Mair.  Nifer o frodyr a chwiorydd. Wedi gweithio fel saer tan yn ddiweddar pan ddechreuodd grwydro’r wlad.

Inspector Jones:
Dim byd mawr yn fan yna.

Car:
Syr! Rydw i wedi clywed stori am ei eni. Bod bugeiliaid Bethlehem wedi gweld angylion a bod tri dyn doeth o’r dwyrain wedi dilyn seren er mwyn dod o hyd iddo.  Roedd yna hw-ha mawr yn Jerwsalem pan aeth y tri dyn doeth adre heb ddweud wrth Herod ble roedd y babi.

Inspector Jones:
(yn edrych yn flin)

Ffeithiau, Car!  Dyna sy’n bwysig i ni – ffeithiau. Nid dychymyg bugeiliaid Bethlehem!

Car:
(edrych yn siomedig) Iawn, Syr!

Inspector Jones:
Iawn.  Nesaf.  Cwmni? (gosod y pennawd) 

All known associates? 

Sed:
(edrych yn ei lyfr nodiadau)

Mae ganddo un deg dau o ffrindiau da.  Cymysgedd o bysgotwyr, casglwyr trethi......

Inspector Jones:
Casglwyr trethi?  Cwmni amheus iawn.

Car:
Ac mae ambell un ohonyn nhw hefo syniadau gwleidyddol amheus. Simon y Selot er enghraifft, a Jwdas Iscariot. Rydyn ni’n amau bod rhain yn casáu’r Rhufeiniaid.
Inspector Jones:
Unrhyw beth arall?

Sed:
Mae’n perthyn i Ioan – hwnnw gafodd ei garcharu gan Herod.

Inspector Jones:
Hm! Iffy iawn!  Ond pwy ydy Iesu? Dyna’r cwestiwn i ni heddiw.  Sed?

Sed:
Mae rhai yn dweud ei fod yn athro neu’n rabi. 

Inspector Jones:
(gosod y pennawd)  Dim byd o’i le ar hynny. 

Tystiolaeth, Car?

Car:
Mae Iesu yn dysgu pobl ym mhob man.

Inspector Jones:
Dysgu beth?  Syniadau chwyldroadol?

Car:
Dim byd fel yna, Syr.  Dysgu am Dduw, a sut i fyw mewn ffordd sy’n plesio Duw. Beth sy’n bwysig mewn bywyd. Pwysigrwydd cariad a maddeuant.

Inspector Jones:
Wela i.  Do gooder.  Unrhyw beth arall?

Sed:
Meddyg ffantastig yn ôl rhai.

Inspector Jones:
Tystiolaeth?

Sed:
Digon i lenwi llyfr, Syr.   Pobl ddall, cloff, byddar, hyd yn oed gwahangleifion wedi cael eu gwella gan Iesu.

Inspector Jones:
Oes gennon ni enwau?  Dyddiadau? Prawf? 

Car:
Oes, Syr. Mae hyd yn oed yr offeiriaid yn dweud bod y bobl yma wedi cael eu gwella gan Iesu.
Inspector Jones:
Hm!  Mae gen  i broblem fach digon delicet.....tybed fyddai Iesu........(ysgwyd ei ben).  Na!   Nôl at y gwaith.  Felly, athro a meddyg. Rhywbeth arall?

Sed:
Syr.  Mae rhai’n dweud bod Iesu yn gallu gwneud gwyrthiau.  (gosod y pennawd)
Inspector Jones:
Beth?  Consuriwr?  Magician?

Sed:
Wn i ddim, Syr.  Ond mae yna brawf pendant bod Iesu wedi troi dŵr yn win mewn priodas yn nhref Cana.

Car:
Ac roedd yna bennawd mawr yn y papur tua chwe mis yn ôl - “Y Picnic Mwyaf erioed!”  Pum mil o ddynion a’u teuluoedd yn cael eu bwydo gyda phum torth a dau bysgodyn!
Inspector Jones:
Twt! Allwch chi ddim credu popeth yn y papurau. Sensationalism, dyna i gyd!  

Sed:
Ond mae rhai o’r dynion yn barod i dystio i’r hyn ddigwyddodd, Syr!

Inspector Jones:
Iawn.  Rabi, Meddyg, Consuriwr........a rydw i wedi clywed ei fod yn dipyn bach o Egomaniac.

Sed a Car:
(yn edrych ar ei gilydd, heb ddeall y gair)  Yh?!

Inspector Jones:
Egomaniac!  Mae ganddo syniadau mawr amdano’i hun.  Pan mae’n siarad am Dduw, mae’n awgrymu bod ganddo berthynas arbennig hefo Duw.  Mae’n dweud pethau fel “Fi ydy Goleuni’r Byd”, “Fi ydy’r Bugail da”, “Fi ydy Bara’r Bywyd”  “Fi ydy’r Ffordd”.    Fi, Fi, fi!  Mae Duw wedi anfon fi i’r byd. Dewch ata i!  

Car:
Ond mae’n dweud y pethau yna fel mater o ffaith.  Dydy o ddim yn cymryd mantais ar neb. Dydy o ddim yn cymryd arian gan neb.  A dweud y gwir mae Iesu mor dlawd â llygoden synagog!  Glywais i ei fod wedi golchi llestri gyda Martha y diwrnod o’r blaen ar ôl swper.  Dydy hynny ddim yn normal i egocentric!

Inspector Jones:
Egomaniac, ddyn!  OK!  Unrhyw beth arall ddylwn i wybod cyn mynd i weld Caiaffas?

Car:
Syr!  Mae rhai o’r bobl wedi dechrau dweud bod Iesu yn......(edrych ar Sed)
Inspector Jones:
Dewch, Car – spit it out!
Car:
Meseia, Syr!


(distawrwydd llethol am eiliad)

Inspector Jones:
(yn dawel)  Meseia!  Wel, wel, wel (saib)


Beth ydych chi’n ei feddwl o hynny?

Sed:
Mae Iesu yn gwneud llawer o’r pethau mae’r proffwydi wedi sôn amdanyn nhw.  Ond mae Iesu’n wahanol iawn hefyd.

Inspector Jones:
Beth wyt ti’n ei feddwl?

Sed:
Mae’r Meseia i fod i achub Israel a choncro’r holl elynion. Ond dyn tawel, addfwyn ydy Iesu. Mae ganddo ffrindiau sy’n genedlaetholwyr, ond dydw i ddim wedi clywed Iesu yn dweud gair yn erbyn y Rhufeiniaid.

Car:
Ac mae’r Llyfrau Sanctaidd yn dweud y bydd y Meseia yn dod i ddinistrio pechaduriaid. Ond mae Iesu’n siarad o hyd ac o hyd am achub pechaduriaid, ac am Dduw sy’n maddau i bechaduriaid.

Inspector Jones:
(gosod y pennawd Meseia)


Felly, beth ydy’r ateb?  Pwy ydy Iesu o Nasareth? Beth ddyweda i wrth Caiaffas?


(saib)

Inspector Jones:
Rydw i’n mynd i awgrymu ein bod ni’n gadael llonydd i’r boi os nad ydy o’n creu trafferth.  Allwn ni ddim arestio Iesu am ddysgu, na iacháu, na gwneud gwyrthiau.  Ac am y syniad yna mai Iesu ydy’r Meseia – wel!  Twt!  Bydd Iesu yn ei fedd mewn ychydig o flynyddoedd, a dyna ddiwedd ar yr holl helynt wedyn.


Reit!  (estyn darn o bapur i Sed a Car)  Mae angen i chi fynd draw i Fethania.  Mae yna adroddiad am incident mewn mynwent yno. Cyfarfod drosodd.  (saliwtio)

(Sed a Car yn saliwtio hefyd.  Inspector Jones yn gadael y llwyfan)

Sed:
Incident mewn mynwent?  Exciting iawn!

Car:
Wyddost ti ddim. Efallai bod un o’r meirwon wedi atgyfodi.  Ha-ha!
(y ddau yn gadael yn chwerthin)

Darllenydd:
Ioan 11:17, 38-45

